
AMCHAM , 27 Avril 2004

Mesye Dam Minis ak Sekretè deta gouvènman-an

Mesye Dam manm kò Diplomatic-la

Mesye Dam reprezantan pati politik-yo

Mesye Dam prezidan asosyasyon patwonal-yo

Mesye Dam manm konsèy administrasyon Chanm komès amerikèn an Ayiti (AmCham)

Mesye Dam ki patwone sware sa-a

Mesye Dam manm laprès Ayisyèn ak laprès entènasyonal

Mesye Dam/Chè zanmi

Pou kòmanse, mwen ta renmen remèsye Chanm Komès Amerikèn-ann Ayiti pou jan li te kenbe ekilib-li, detèminasyon-l ak travay di li pandan mwa ki sot pase-la yo. Paske Chanm nan rete mare ak lide integrite, mare ak lide ki mande-l pou-l pa nan paspouki, paske li sipòte lide pou yo tabli yon leta ki respekte lalwa ann Ayiti ansanm ak yon ekonomi modèn, sa fè tout sektè nan peyi-a genyen respè pou li pandan tout kriz politik-la nan dènye ane sa-yo.

Mwen remèsye AmCham anpil daprezavwa li ban-m okazyon sa-a pou-m di nou ki jan Etazini wè peryòd tranzisyon n-ap viv kounye-a an Ayiti. M-ap kòmanse diskou-m avèk de bagay mwen remake: youn, sitiyasyon n-ap viv kounye-a an Ayiti se dezas, de jounen jodi-a gen yon espwa tou pou drese sitiyasyon-an avèk gouvènman tranzisyon-an. Tout bagay pral depann de volonte chanjman ki egziste nan peyi-a. Tout bagay dwe chanje: leta, sosyete-a, sektè prive-a, pati politik-yo. Sitou mantalite moun an jeneral dwe gen gwo chanjman pou Ayiti kab kòmanse egziste tankou yon nasyon modèn.

Ann kòmanse avèk sitiyasyon jounen jodi-a an premye. Ekonomi peyi-a fè fayit. Sa se rezilta non sèlman move administrasyon ansyen pouvwa-a, men tou paske gouvènman-sa a te chwazi espre pou-l sèvi ak bann vakabon ame pou piye tout bagay, detwi tout bagay. Pouvwa ki tap ale a kite kès Leta yo vid. Yo fè espre yo sabote enfrastrikti ak ekipman leta yo. Nivo povrete an Ayiti-a pi wo pase tout lòt peyi ki nan menm emisfè ak li. Anviwònman-an tankou moun k-ap mouri, sa pote yon kriz nan agrikilti peyi-a. Koripsyon ak trafik dwòg ap depafini ekonomi-an ak enstitisyon piblik yo. Sitiyasyon sekirite-a pote dlo nan je. Lapolis manke ekipman, li manke moun pou fè fas a kriminèl- yo ansanm ak gang delenkan-yo ki pou kont pa-yo chaje ak zam ki sofistike. Epi tou, fòs rebèl yo, atout yo fè pwomès epi yo pran angajman anpil fwa pou yo dezame, yo pa ni dezame ni remèt kontwòl-la bay otorite lejitim leta-a nan tout teritwa nasyonal la.

Sitiyasyon sa-a tris vre, men fòk nou gade bagay- yo an fas si nou vle chanje- yo. Dayè sitiyasyon sa-a, se pa yon sèl moun ki lakòz li; men se rezilta 200 zan istwa peyi-a. Se plis rezilta prèske yon demi syèk move gouvènman san yon leta ki respekte lalwa – gouvènman diktati papa ak pitit; gouvènman jent militè; gouvènman gang tou lòtre jou la.

Si gen yon espwa pou chanje Ayiti, sa dwe kòmanse ak yon volonte pou konbat yon pase ki sanble-l mete kounye-a ak avni an otaj. Nòmalman, tout bagay parèt negatif an Ayiti. Moun gen tandans panse piske-sa te toujou kon-sa, sa dwe toujou rete kon-sa. Se eta lanmò sa-a moun dwe konbat anvan. Fòk nou kwè nan yon avni ki pa menm jan ak pase-a.

Chanjman nan enstitisyon yo ak nan mantalite moun dwe kòmanse depi kounye-a; si nou pa tanmen pwosesis sa-a avèk gouvènman tranzisyon-an, chanjman sa-a pap janm rive fèt.

Gouvènman tranzisyon sa-a dwe resevwa sipò ak pasyans nan men nou. N-ap bezwen tann plizyè mwa toujou anvan nou kòmanse wè kèk chanjman. Gouvènman-sa menm gen dwa fè erè, depi se defi difisil-yo lap eseye leve. Men li pa gen dwa fè echèk.

Fòk mwen di tou se presizeman yon gouvènman ki pa nan pati pri epi ki endepandan ke kominote entènasyonal-la te swete nan negosyasyon li tap mennen yo nan koumansman ane-a. Se vre, nou pa-t chèche jete ansyen prezidan-an; men sitou nou pa-t sipòte rebèl ak zam-yo. Men, se pou nou klè: nou te konvenki sou yon bagay, ansyen pouvwa-a te tranpe nan vyolans ak krim epi tou lòt peyi-yo pa-t kapab ede Ayiti si pa-t gen gwo chanjman. Kidonk, nou tap mande pou limite prezidan-an pou’l jwe wòl konstitisyon an ba li sèlman, epi pou-l fòme yon gouvènman onèt tout moun te kapab fè konfyans, pou nou te kapab travay ak gouvènman sa-a avèk konfyans.

Alò te gen yon gwo kont ant kominote entènasyonal-la ak platfòm demokratik-la ki tap egzije pou ansyen prezidan-an rache manyòk li kòm premye kondisyon negosyasyon. Mwen pa doute ditou de kouraj mesye dam sa yo ki riske tout bagay pou moun kapab respekte règ jwèt demokrasi-a ann Ayiti. Men nou panse yo tap jwe ak dife lè-n konsidere tout moun te konnen pouvwa-a lè sa-a te pare pou simen laperèz sou yo, sou sosyete-a ansanm ak sou sa ki te rete nan enstitisyon ekonomik nan peyi-a. An plis sa, te gen yon gwo danje pou fòs rebèl yo te pran pouvwa-a. Alò nou te fè opozisyon konnen klè,  nou kategorikman refize rekonèt oswa rann lejitim yon gouvènman ki ta pran pouvwa-a avèk fòs gwo ponyèt.

Kidonk, apre echèk negosyasyon-yo epi lè tout moun wè fòs rebel yo ta pral rive tout bon, Etazini te vle reyalize twa objektif: (1) sove lavi ansyen prezidan an; (2) anpeche yon beny san; (3) pa kite fòs rebèl yo rive pran pouvwa-a. Nou te kwè ak anpil konviksyon si nou pa-t rive nan objektif sa yo, Ayiti tap tonbe nan menm sitiyasyon 1991 la, ap viv nan deblozay ak nan mizè san okenn èd entènasyonal, san okenn pòt pou’l ta soti nan sitiyasyon-an, san okenn espwa. 

Se gras a entèvansyon rapid Fòs miltinasyonal enterimè a ak Jeneral Coleman nou rive evite pi gwo danje a. Te gen yon ranplasman dapre konstitisyon an an premye; prezidan Kasasyon an tounen prezidan pwovizwa peyi-a. Apre sa vin gen yon pwosesis tranzisyon ansanm ak tout pati politik yo; pati Lavalas la ansanm ak Premye Minis gouvènman ki tap ale-a, Mesye Neptune, te ladann tou. Pwosesis sa-a vin debouche sou fòmasyon yon gwoup ki rele “Conseil des Sages” ak sou chwa yon gwo kandida sanzatann Konsèy la fè pou pòs Premye Minis la. Se Mesye Gérard Latortue. Yo deside ansanm, epi Prezidan Alexandre dakò ak yo, pou fòme yon gouvènman ki pa la pou fè politik, yon gouvènman ki fèt ak gason ak fi moun rekonèt pou konpetans yo ak pou fason yo aji an pwofesyonèl nan sa yo abitye fè.

Mwen vle asire nou peyi Etazini angaje-l an Ayiti an solidarite ak tout pèp Ayisyen-an. Nou pa apiye okenn pati politik, okenn klas sosyal ni okenn gwoup nan sosyete-a. Nou panse li bon pou gouvènman tranzisyon-an pa yon gouvènman politik, epi pou manm li yo pa kandida nan eleksyon k-ap vini yo. Paske se sèlman pèp la ki va kapab retounen ak politik lejitim nan ann Ayiti, atravè eleksyon onèt tout moun ka fè konfyans.

Men sa pa vle di misyon gouvènman tranzisyon an pa enpòtan, se pa sa ditou. Moun pat atann tap gen yon lòt chans pou sove Ayiti, pou mete peyi-a sou wout pwogrè. Men nou gen chans-la kounye-a. Defi yo gwo anpil. Gouvènman sa-a dwe fè sa ki enposib la tout bon. Li dwe refòme lajistis, remete yon leta ki respekte dwa moun sou pye epi reyalize rekonsilyasyon nasyonal. Li dwe fè enstitisyon leta yo mache ankò, refòme ak ranfòse lapolis epi deplwaye yo atravè tout teritwa-a. Li dwe mete yon plan nasyonal dezameman an plas. Li dwe fè gwo refòm nan administraksyon piblik yo, konbat koripsyon epi kreye bon kondisyon ki ankouraje moun vin envesti.

Pou reyalize pwojè sa yo, gouvènman tranzisyon an bezwen sipò nan men tout moun – nan men nou menm sektè prive-a, nan men pati politik yo, nan men tout sosyete sivil-la, ak nan men kominote entènasyonal-la. Gouvènman sa-a kapab konte sou èd peyi Etazini. Nou va la ansanm ak lòt enstitisyon ki konn prete moun lajan yo nan mwa d jen pou anonse yon michan èd pou peyi d Ayiti. Men nou pap tann se kon lè sa-a rive pou nou aji; depi kounye ann prepare yon pwogram èd pou reponn a bezwen peyi-a genyen kounye-a; nou gen pou anonse sa nan semèn k-ap vini yo. Epi tou n-ap mande patnè nou yo nan kominote entènasyonal-la, sitou Inyon Ewopeyèn, pou yo fè menm bagay-la.

Men nou dwe rete veyatif an menm tan tou. Gouvènman sa-a pral pase anba anpil gwo presyon; men wi, pral gen moun ki pral eseye fè koripsyon. Nou dwe veyatif anpil nan sa ki regade pozisyon anndan administrasyon-yo ki la pou kontwole lajan; ministè ki ala tèt administrasyon-sa yo dwe nonmen moun ki konpetan epi ki pa gen anyen pou moun repwoche-yo. Mwen kwè tout kominote entènasyonal-la ap san pitye nan sa ki konsènen koripsyon. Tout moun ki ta rantre nan peyi-a oswa nan administrasyon yo pou fè lajan paske se lajan leta, yo dwe konprann y ap riske danje pou nou devwale yo. Dayè mwen kwè tout enstitisyon ki konn prete lajan yo dakò dwe gen gwo chanjman nan fason nou abitye jere bidjè yo. Fòk gen transparans nan bidjè yo, ni nan antrepriz piblik yo tou. Epi tou fòk nou bouche twou nwa sa a ki nan kont kouran ak bidjè prezidans lan. Se menm bagay la tou pou èd entènasyonal-la peyi a bezwen anpil anpil.

Sa ki enkyete nou plis, se komès dwòg la. Ak depa yon gouvènman ki te gen bonjan relasyon ak moun k ap vann dwòg, anpil nan machann dwòg sa yo nan prizon nan peyi Etazini, moun pral fè jefò pou rebati rezo dwòg la - yo pral menm eseye enfiltre epi manipile lapolis la. Si-m kapab garanti nou yon bagay aswè-a, men li: peyi Etazini pral kontinye mennen yon batay san rete kont machann dwòg yo ansanm ak tout sa yo k ap ede yo, kèlkeswa moun-yo ta ye-a.

Men aktyèlman, peyi-a anfas kèk lòt danje ankò ki pi fondamantal. Nan moman kritik sa-a, nan listwa peyi d Ayiti-a, kote nou oblije vire gade avni an, pou-n ka bati yon Ayiti tou nèf, genyen moun mwen ta di ki soufri nostalji k ap reve pou yo refè sa yo te konn fè lontan an.

Gen moun ki soufri nostalji pou peryòd Divalye-a – peryòd de prezidan didaktè ki fè tout bagay pou plonje peyi-a nan dekadans pandan prèske trant an.

Gen moun ki soufri nostalji pou peryòd kou deta-a ak tout kòtèj koripsyon li, trafik dwòg epi represyon sanginè kont pèp-la.

Epi tou gen moun ki soufri nostalji peryòd ki sot pase la-a – yon prezidans ki parèt twa fwa depi 1991, ki chwazi dirije peyi-a avèk gang ki ame ak zam fann fwa; se menm prezidan sa-a ki rive trayi espwa pèp li te pretann li tap gouvènen nan non li-a.

Gen yon bagay fondamantal nou jwenn lakay tout moun-sa yo ki soufri nostalji-a: yo gen kapasite pou detwi peyi-a, men yo pa gen okenn kapasite pou bati peyi-a. Yo pap jwenn okenn èd nan men kominote entènasyonal-la, men yo kab prete lajan sou do èd entènasyonal la ak avni peyi-a.

Mwen pa di pou nou pa okipe kèk kategori ki enpòtan nan rekonstriksyon peyi-a; Ayiti bezwen tout pitit li yo pou bati yon demen miyò. Tankou manm Kongrè Meek te di li pandan li te vin isit la ak delegasyon manm Kongrè Ameriken yo, sa Ayiti pi bezwen kounye-a se yon rekonsilyasyon nasyonal. Poutèt sa Komisyon Verite-a, Jistis ak Rekonsilyasyon, premye minis la fòme-a dwe kòmanse fè travay li. Se pou tout moun ki gen plent kapab pale. Fò verite a pale, fò gen moun ki konfese pou di sa yo fè, poutèt pou youn ka padone lòt epi pou gen rekonsilyasyon. Pa ka gen enpinite pou gwo krim ki fèt, pa ka gen enpinite pou kriminèl ki pi koni yo – sou tout bò, nan tout kote.

Fòk gen yon plas nan fanmi Ayisyèn an pou tout moun. Pou rebèl yo, fòk gen bonjan solisyon pou revandikasyon yo. Moun ki vyole-dwa moun ak moun ki komèt krim dwe vin devan lajistis. Ap gen yon plas nan lapolis-la pou sa ki kalifye yo; fòk yo peye ansyen militè-yo pansyon yo epi ede yo vin patisipe nan sosyete a ankò.

Pou gang ame-yo, fòk gen menm travay-la ki fèt. Fòk lajistis al dèyè sa ki kriminèl yo, men tou fòk gen konpasyon pou sa ki oblije antre nan chimè paske yo pòv, epi paske ansyen gouvènman an te pito esplwate yo poutèt yo te pòv olye pou-l te ede yo toutbon.

Pou pati politik Lavalas la, Etazini dakò pou yo toujou kontinye patisipe nan aktivite politik peyi a. Fòk Lavalas patisipe nan Konsèy elektoral Pwovizwa-a; li dwe kapab patisipe nan eleksyon yo tankou tout lòt gwoup politik. Men, fòk nou konnen-ak ki pati Lavalas nou an afè. 

Gen yon Lavalas ki te gen yon misyon istorik pou reprezante moun ki demini-yo. Men tou gen yon Lavalas ki gen dirijan ki nan krim ak vyolans politik ki mennen gwoup la nan wout kwochi. Gouvènman Etazini an kont pou moun al dèyè manm lavalas ki nan dènye gouvènman an, men n ap defann dwa moun, ak obligasyon gouvènman pwovizwa a pou mennen tout moun ki komèt krim oubyen ki vòlè byen leta, devan lajistis. N-ap fè Premye minis la konpliman pou tout jefò l-ap fè pou-l rive jwenn yon antant ak dirijan lavalas yo; se tou pa yo pou kounye pou yo reponn premye minis-la. 

Nou swete-ap gen bonjan efò ki fèt pou modènize pati politik lavalas-la, pou yo pa mele ak dirijan ki te patisipe nan zak kriminèl, epi pou yo kòmanse travay pou yon demen miyò, paske se sèl jan-l ap ka kontinye egziste kòm yon pati politik ki kredib sou sèn politik-la ann Ayiti. 

Apre 200 an endepandans, kouman pou Ayiti fè soti nan mitan move sitiyasyon sa-a li twouve- l la. Ki solisyon ki genyen pou tout pwoblèm peyi-a?

Mwen menm poukont pa mwen mwen pa gen okenn solisyon mwen ka pwopoze. Desizyon sa-a se Ayisyen ki pou pran li. Se kèk lide sèlman mwen gen pou-m pataje ak nou aswè-a. 

Kòm mwen te di tale-a, sanble se volonte pèp Ayisyen an ki kapab chanje jan yo gouvène peyi sa-a, espesyalman relasyon ki egziste ant endividi ak nasyon-an, ant sitwayen ak leta a. Sa deja gen 21 an depi pap Jan Pòl II te vini ann Ayiti pou l di fòk bagay yo chanje. Bagay yo poko chanje vre.

Pandan 200 an, Ayiti pa rive kreye yon gouvènman toutbon, yon nasyon toutbon. Apre revolisyon-an fini, tout koukou klere pou tou je yo, chak kouch sosyal defann kòz pa-yo. 

Se yon sosyete kote chak endividi ap chèche avantaj pa yo, pa gen plas pou moun ki pa genyen nan batay sa-a. Depi tout tan sa-a, istwa Ayiti tounen yon lit san patipri pou pouvwa. Yo sèvi ak vyolans pou gouvène oubyen pou voye gouvènman ale. Gen ensekirite tout kote, sitou nan katye moun ki pòv-yo.  

Pandan ane bisantnè sa-a, sa enpòtan pou nou raple tout moun, se yon lòt kalite konpòtman ak lòt valè ki te fè Ayiti ranpòte gwo viktwa sa-a nan Istwa li. Ann efè, tèt ansanm yo te reyalize nan vil Akayè-a se te rezilta yon rankont istorik ant tout kouch sosyal Ayisyèn yo. Inyon sa te pèmèt yo tabli yon bon jan pwojè sosyete nasyonal ki te fè Ayiti ranpòte laviktwa sou pi gwo lame nan lemonn. Sa te pèmèt yo aboli esklavaj epi kreye premye repiblik nwa nan tan modèn sa-a. 

Mwen panse fò nou tounen al chèche valè nou te genyen an 1804 yo pou nou jwenn kouran enspirasyon ki nesesè pou nou ka chanje Ayiti pou sa ka bon an 2004. 

Nan lide pa mwen, pa gen anyen ki ka fèt nan peyi a si nou pa pran an konsiderasyon sa popilasyon 8 milyon ayisyen an bezwen, kote majorite ladan yo ap viv nan mizè. Nan tout pwojè pou redrese ak pou sove peyi-a, fò lit kont lamizè-a gen premye plas. San pa sa, pap gen okenn devlopman ekonomik reyèl, pap gen bon jan demokrasi oubyen estabilite ki ka dire si nou pa chèche yon mwayen pou nou entegre popilasyon ayisyèn nan nan pwojè devlopman nasyonal-la. Premye priyorite nou ta dwe pou mete yon fen nan iyorans ak analfabèt. Kouman pou nou sove anviwonman an oubyen pou nou rete ogmantasyon san kontwòl popilasyon an, si nou pa kòmanse yon kokennchenn travay pou tout pitit peyi a jwenn yon edikasyon modèn. Ayiti pap janm ka vin yon peyi modèn oubyen li pap janm antre nan ekonomi global la si li pa leve defi sa-a. 

Dezyèm priyorite-a se pou bati yon eta ki modèn. Fò gen yon gouvènman ki fò epi ki efikas pou bati yon nasyon. Se gouvènman an ki dwe asire sekirite ak jistis pou tout moun, epi se li tou ki pou kreye enfrastrikti yon ekonomi modèn bezwen pou l ka mache – wout, elektrisite, kominikasyon, eksetera. Si pa gen yon gouvènman yo ka fye epi ki konpetan nan peyi-a ki pou travay ansanm ak kominote entènasyonal-la, se travay benevola sèlman kominote entènasyonal la ap ka fè nan peyi-a. Pou nou kreye yon eta ki modèn, fò tout moun k-ap travay nan gouvènman yo gen etik, depi nan tèt rive nan pye. Fò nou toujou ap konbat koripsyon san pran souf epi san pitye. Se mantalite-a ki dwe chanje. San pa- sa, pap janm gen klima ki nesesè-a pou atire envestisman prive (espesyalman envestisman etranje). Se sèl kalite envestisman sa a ki ka kreye richès epi ki ka lanse devlopman ekonomik peyi-a.

Twazyèm chanjman ki nesesè-a, se o nivo pati politik yo. Kòm travay-yo gen pou yo met eleksyon sou pye pou yo ka pran pouvwa-a. Se yon bagay ki nòmal nan tout peyi demokratik, men nan kèk demokrasi ki devlope, yo gen vokasyon pou yo gouvène. Yo dwe pwopoze de pwojè ki ka rezoud pwoblèm peyi a toutbon epi yo dwe reyalize yo. Yo dwe pran angajman tou pou yo konbat koripsyon epi pou yo mete moun ki onèt epi ki konpetan nan tout administrasyon piblik yo. Apre fen peryòd tranzisyon sa-a, se pati politik yo ki pral pran pouvwa-a. Èske yo konnen sa yo pral fè ak pouvwa sa-a? Èske y ap ka met tèt yo ansanm pou yo prezante popilasyon an pwojè gouvènman ki serye, ki kredib epi ki klè?  Pou eta Ayiti ye-a, si pati politik yo pa leve defi pou yo gouvène peyi-a nan bon kondisyon, y ap gen pou yo gouvène yon gouvènman yo pa ka gouvène. Nan ka sa-a moun ki genyen eleksyon yo ap anvi nan plas moun ki pèdi eleksyon yo. 

Finalman mwen rive sou sektè prive-a – mesye medam k ap fè biznis ann Ayiti. M ap pale ak lelit nan peyi-a. Se nou ki gen pi gwo responsablite pou nou patisipe nan modènizasyon peyi d’Ayiti. Nan tout gran peyi omonn ki modènize, se moun ki nan gwoup lelit yo ki mennen lit la – tankou o Japon nan 19èm syèk la. Fò nou kòmanse modènize sektè prive a an Ayiti. La tou, fò nou pran angajman pou nou konbat koripsyon tou. Nan yon ka kriminèl gen moun ki konwonpi a ak moun ki lakòz koripsyon an.

Sektè prive dwe peye enpo li epi sispann chèche avantaj ak yon seri ansyen metòd koken ak mwayen pou vin zanmi moun ki sou pouvwa yo. Sa peyi-a pi bezwen se yon sektè prive ki ka pwodui, se pa yon sektè prive k ap chèche vann sèlman oubyen k ap eseye tabli yon monopòl, oubyen k ap vann an detay. Sa nou bezwen se yon sektè prive k ap devlope peyi a ak envestisman nan tout sektè kle yo – nan dlo, elektrisite, nan wout ak nan enfrastrikti. Yon sektè prive ki envesti nan edikasyon ak fòmasyon pèp Ayisyen an. Yon sektè prive ki ap eseye devlope jan sa ap mache anndan peyi a epi pou fè popilasyon an vin tounen yon popilasyon konsomatè.

Pou reyalize tout gwo chanjman sa yo, nou pa ka depann de yon gouvènman ki an tranzisyon. Gen de travay byen detèmine ak anpil gwo defi pou leve. Se reskonsablite sosyete sivil la pou l òganize yon gwo dyalòg nasyonal pou diskite avni peyi-a – pou reflechi sou sa nou ta vle Ayiti devni nan 50 an, ak ki mwayen-l bezwen pou-l rive fè sa. 

Anvan mwen fini, mwen pa vle pou yo akize mwen paske mwen pa pale de kominote entènasyonal-la. Nou gen anpil gwo reskonsablite nou dwe pran. Anwetan lòd etik e moral, fò nou avwe nan kesyon globalizasyon an nou nan menm bato ak vwazen nou Ayiti. Pwoblèm peyi d Ayiti se pwoblèm nou. Mwen kwè nou fè anpil erè anvan nan jan nou te boule ak Ayiti. Se yon bagay tout moun ka wè entèvansyon nou te fè an 1994 la ak pwogram nou te genyen pou nou ede yo pa mache. 

Mwen aprann anpil nan esperyans sa-a nou fèk sot fè-a. Tou dabò, fò nou sispann kite kèk grenn moun domine nou. Angajman nou dwe chita sou bò pèp Ayisyen an, pa sou bò yon grenn politisyen. Nan Washington sitou li lè li tan pou nou sispann boule ak moun endividyèl pou politik nou ak Ayiti. Dezyèmman, nou dwe bay koutmen nan devlopman yon gouvènman modèn ann Ayiti epi pou nou envesti nan moun ak enfrastrikti peyi-a bezwen. Finalman fò nou bay kout men nou pou lontan jan Sekretè Jeneral Nasyonzini an te di-a. Nou pa ka wete kò nou ann Ayiti. Nou dwe kontinye ap bay patisipasyon nou nan peyi-a jiskaske gen estabilite nan peyi-a, jiskaske devlopman ekonomik ak modènizasyon peyi a kanpe sou pye.

Zanmi-m yo, mwen pa ta renmen fini diskou sa- a san mwen pa di nou kouman mwen optimis ak kouman mwen gen konviksyon nan avni peyi d Ayiti. Se vre gen anpil rezon pou yon moun pesimis, men Ayiti pa gen chwa pou-l rate dènye chans sa-a. Sa pral chanje paske sa dwe chanje, nou pa sipoze gen lòt solisyon ki posib.

Dayè mwen pa te gen rezon lè m te di talè a pa gen anyen ki chanje ann Ayiti depi 20 an. Nou goumen kont diktati a ak tout kouraj nou, nou goumen kont vyolasyon dwa moun, nou goumen kont gouvènman kriminèl. Pou premye fwa nan listwa, tout moun ki nan sosyete sivil la –ansanm ak sektè prive-a – mete tèt yo ansanm pou yo goumen kont enpinite epi pou yo goumen kont move gouvènman. Kounye a fò nou sèvi ak menm enèji sa yo ak menm elan sa a pou nou bati yon nasyon ki modèn ak yon nouvo peyi d Ayiti, pandan n-ap chèche devlope gran kapasite pèp Ayisyen an genyen. Kominote entènasyonal la ak gran dyaspora ayisyèn nan an solidarite avè nou e yo pare pou ede nou, men nou pa ka ranplase nou. Rèv Ayisyen an poko fèt; kounye a se Ayisyen ki pou reyalize li. 

